11. a) chinderspiu im dämmerliecht 

dämmerig, d ching spile im spiu vergässe, d hockeischleger i irne chline häng,

frou, mitti drissgi, chocht härdöpfustock mit safranchügeli, ire moderne chuchi mit wiisse wäng,

wahrsager isch d natur, d strass isch liecht veriisst gsi, wouke zie uuf, tier verstumme, dr himu wird grau,

achtung, ds liecht, dr motorelärm, ds outo, und es ching uf der suech nach em gäube bau,, 

renne, stoppe, schiesse, gou, d brämsequitsche, dr ufprau, schmärz wo langsam entsteid,

es isch ds bluet wo sprützt, d schibe wo plötzlech dräckig wird, di jungi muetter wo truurig schreit.

di jungi frou wo gschockt hüülend, usem huus rennt, d ouge wiitgöffnet, vor ihrem eifamiliehuus steit,

alei imne schlächte fium mit gott wo e junge mönsch oni ersichtleche grund zum tod verurteilt.

si zitteret entsetzlich, es gwitteret, sogar d gfüeu vo wättergötter si verletzlech,

mönsche verschwinde, nöi entschtöh, jede isch letschtlech ersetzlech,

aber ender schrecklech isch ds schicksau vo dere frou, wo gschwört het, das si e öpis schrecklechs ghört het, 

dr körper vom ching landet, isch nach sekunde ir luft läblos zrügg uf erde,

d seele wanderet, wörter würde sinnlos würke, jede vo üs isch stück um stück am sterbe,

bärge werde errichtet, bezwunge und betrachtet,

schlafendi zwärge werde gsichtet besunge und verachtet 

gschichte werde nichtig, si säute glunge, zhüfig verschachtlet,

dichter bringe kerzeliecht id dunkuheit, gsundi jungi wärde gschlachet

verbitterti Wichte werde grantig ds aut und ds wichtig, gott het verbitteret glachet,

düredreit, ds lache wird zum gränne, dr wind het d di bluetige blätter i garte weit, 

zum gärtner wo same seit, u wartet bis wird was scho lang hätt söue wärde,

zviu frage zweni antworte, z fridlech im himu, d bibu ke medizin gäge ds tägleche wäutstärbe,

vo z viu wird zviu brichtet, nachedenke wird ziemlech säute, 

dr blick wird gsänkt grichtet zum bluetige bode vo frömde wäute,

sinnlosi zyt, abe, mittag und morge, erdrückendi erlebniss wo me ständig dradänkt, 

sinnlosi sorge, verdränge, beglückend de teil wo vom wichtige mängisch ablänkt

ds bluet isch e flüssige flecke ufere loubbedeckte graue strass,

wasser verfärbt ds bluet wi urin ds bassin imne hauebad,

dr fahrend flüchtet, d muetter bückt über irem ganze lebe,

e schlechte tag, dänkt e mönsch, git gas, sis läbe si numeno scherbe,

d erinnerige werdene quäle. werdene zerstöre, werdene lähme,

schrei wird er ghöre, d flucht vor realität, suure räge, im chopf isch me nie am schärme.

migräne entsteid im chopf vor mueter vom opfer,

endlech d wahrheit säge, sech entschuedige, bestraft wärde, das wotter

zu sich und zur tat stah möchter, aber nume säute,

so ehrlech, säubschtlos und ufrichtig si patiente vo frömde wäute

erlebnis wo täglech passiere, wo tagtäglech passiere müesse,

lebe heisst liede, für liedeerzüge wirdme tatsächlech müesse büesse,

verdränge vergässe cha me ni, guete mönsch si ma me ni, 

gott isch da, doch niemer wott dr gloube a de sadistisch gott no ha.

11. b) usfahrt id flamme

s isch dunku u morge, I erwache langsam ufem sofa nachere lange nacht ire schäbige nachtbar, isse, dusche, lege mi a ga id garage u stige i mis schwarze outo i,

fahre los, biege zersch links ab, erblicke mi dämlech nachbar wo scho dr erscht voutrottu isch gsi,

wo mir a dem morge begegnet isch, s isch nid nume er, s isch nid nume dr fählend schlaf oder wöu ds wätter regnerisch isch,

dass mir schlächt geit, dass mir echt schlecht isch, het anderi gründ,

i weis nid was los isch, 

auso loseni chli musik es stück überne  schribtisch und übere schwärtfisch, schäbegi musik schäbegi tegscht isch mini isicht, 

fahre gedanklech übere ne gfrorene teich bis ihs bricht, dsdünni isschicht,

lächerlech, oberflächlech, d zyt vergeit, lächerlechkeit, gloube a wiisheit,

im näbu fahre ohni wiitsicht, 

lächerlech, bi ds usgfüelte  läbe echt leid, bruef, ching, frou, vergüdig vor zyt,

e frechheit was me mues leischte, was me opferet, nid alei opfer vom system si di meischte,

weischte irgendwie bini doch o mau jung gsi hani doch o mau tröum und visione ga,

bi ja niemaus dumm gsi hät mir aber niemaus tröumt das es i mim läbe mau wird um millione ga,

de druck de stress di schlechti stimmig au di sorge, s isch sogar sowit cho das ig schlussändlech mi gröscht fiind bi worde, erwachse u doch no es ching bi, pflücke brombeeri und himpi, 

nei, mueti, bis nid bös, wäg dere verschlagene vase, schimpf ni, nei doktor,

i bi gsund, i bruche doch di impfig ni, dänke ane zyt wo ds läbe no dr sinn isch gsi,

itz verlüreni mi i büecher vou fautschem wüsse, versinke i fruecher ir vergangeheit,

i photos us vergangene zyte, due ne fautschi küsse wo ni nid so richtig liebe,

I liede, vermiede kontakt, aber ebe, .mit muess läbe u das wo eim führt si innerei triebe, i tribe u verlüre mi im nüt, nüd gitz wo mi chönt erheitere, ds läbe isch es chartehuus ohni ufstigsmüglechkeite und leider ohni leitere,

lueg d wäut, lueg ds eländ lueg di verlorene generatione a,

gentechnik regeneriere, experimentiere, itz fö mir doch o no mit klone a,

d natur isch üse untertan, mir herrsche, mir wohne da, masse üs Gott dsi a,

hoffnig izementiere, bi au dene dunkle zuekunftsgedanke chotzi ja, rot loufi a, 

verlore, verlieremi, vergisse mi, rindfleisch isseni, 

tier muess me verbrönne und hungerndi ching verstärbe, 

bombardiert werde stedt für friede, schärbe, steine, schrott und bluet si das wo wird übrigblibe,

s isch nid übertribe, mir müesse endlech über de ganz scheiss drüberstige,,

dr find im spiugu weme dri schlat, isch das definitiv e trageschi niderlag, dänke wär d lösig aber mi isch usdr üebig,

d sicht isch trueb gsi, niemer isch lieb, d s gmüet betruebt gsi, phantasie blüend gsi,

plötzlech es ching, plötzlech e schrei u d windschutzschibe isch vou bluet gsi,

d objekt isch gloub e bueb gsi, trurig, durchus, müglech isch numeno fahreflucht,

ane schöni badebucht, endlech entspanne, 

endlech ufhöre mit chlage mit lüt mit läbe verdamme, 

plötzlech dr boum wo nöcher chunt, dr ufprau, dr ufschrei und dr leib wird verschlunge vo flamme

nüd blibt übrig userd e chli materiau, knoche und äsche 

es ching spiut im waut u füut drmit e plastigfläsche,

het si papi scho lang vergesse isch ganz blass ganz alei idere chaute wäut, 

dominiert vo sinnloser truurigkeit hässlecher oberflächlechkeit hass gwaut und gäut.

